Тэма ўрока: М. Багдановіч “Маёвая песня”

Мэты ўрока: 1. Пашырыць уяўленні вучняў аб загадкавай краіне паэзіі за кошт увядзення ў іх чытацкую свядомасць імя Максіма Багдановіча як тонкага знаўцы прыроды і чалавечай душы, майстра найпрыгажэйшых вершаў аб красе свету і чалавека, пазнаёміць падлеткаў з вершам М. Багдановіча “Маёвая песня”, вучыць вобразнаму ўспрыманню вершаванай мовы, замацоўваць тэарэтычныя літаратурныя паняцці.

2. Развіваць вусную мову вучняў, уменне дакладна выражаць свае думкі, арыентавацца ў тэксце, навыкі выразнага чытання, эмацыянальнасць і пільнасць да мастацкага слова, практыкаваць падлеткаў у выяўленні функцыянальнага прызначэння тропаў у мастацкім тэксце, у назіранні за роляй вершаванага памеру, гукапісу, інтанацыі ў перадачы настрою лірычнага героя.

3. Выхоўваць любоў да прыроды, да навакольнага свету.

Абсталяванне: прэзентацыя ўрока з фотаздымкамі М. Багдановіча і яго бацькоў, братоў;     музычнымі запісамі; малюнкі вучняў.

Эпіграф:             Музыка перш за ўсё.

                                                                                        Поль Верлен.

Ход урока

I  Арганізацыйны момант.

II  Уступнае слова настаўніка.

· Сёння на ўроку мы працягнем знаёміцца з цікавым светам паэзіі. Мы пазнаёмімся  з вершам тонкага знаўцы прыроды і чалавечай душы, майстра найпрыгажэйшых вершаў аб красе свету і чалавека М. Багдановіча “Маёвая песня”, будзем працягваць вучыцца аналізаваць паэтычныя творы, дакладна выражаць свае думкі, будзем вызначаць сродкі, з дапамогай якіх аўтар перадае настрой лірычнага героя, прыгажосць навакольнага свету. Эпіграфам да ўрока возьмем наступныя словы Поля Верлена (паведамленне эпіграфу), якія сам М. Багдановіч ўзяў эпіграфам да свайго верша “Маёвая песня”. На самой справе, з дапамогай паэзіі мы можам перадаць любыя пачуцці: і каханне, і любоў да роднага краю, да людзей, да жыцця, і любоў да прыроды, і яшчэ многа-многа розных пачуццяў.

На інтэрактыўнай дошцы – слайд з тэмай і эпіграфам урока.

ІІІ    Работа па дамашнім заданні.

· На папярэдніх уроках мы вывучалі вершы, якія аб’яднаны адной тэмай: Беларусь і беларусы. Прыгадайце, якія гэта вершы і іх аўтараў.(Н.Гілевіч “Край мой беларускі”, Р. Барадулін “Мы – беларусы” і інш.)

· Якім  галоўным пачуццём прасякнуты ўсе вершы? (Пачуццём патрыятызму)

· Што аб’ядноўвае аўтараў гэтых вершаў? (Любоў да радзімы, гонар за яе, павага да беларусаў, іх чалавечых якасцяў. Аўтары сапраўдныя патрыёты сваёй радзімы.) 

·  А дамашняе заданне вы выконвалі па выбары. Некаторыя павінны былі напісаць сачыненне ў выглядзе ліста да сябра на тэму “Я хачу расказаць пра беларускі край, беларусаў”, іншыя вучні стваралі вершы на гэту тэму, а ўсе астатнія павінны былі падабраць словы, якімі можна ахарактарызаваць нашу краіну і яе жыхароў – беларусаў, а таксама, калі было жаданне, павінны былі намаляваць малюнкі, на якіх адлюстравалі прыгожыя мясціны нашай краіны, а таксама людзей, якія жывуць у Беларусі. І зараз мы праверым, што у вас атрымалася.

Вучні называюць словы, якімі можна ахарактарызаваць нашу краіну і яе жыхароў – беларусаў, чытаюць свае сачыненні, вершы пра Беларусь, беларусаў. На дошцы змешчана выстава іх малюнкаў. На інтэрактыўнай дошцы – слайд “Людзі зямлі беларускай”, а таксама словы, якімі можна ахарактарызаваць беларусаў.
Словы, якімі можна ахарактарызаваць беларусаў:

гасцінныя, шчырыя, добразычлівыя, ласкавыя, памяркоўныя, працавітыя, ветлівыя, сціплыя, таленавітыя, сапраўдныя патрыёты сваёй Радзімы, з пачуццём гумару.

· Назавіце знакамітых людзей Беларусі.
У той час, калі клас працуе над праверкай дамашняга задання, адзін вучань выконвае індывідуальнае заданне (па картцы).

Прачытайце тэкст. Вызначце яго тэму. Да якога віду літаратуры (паэзіі ці прозы) ён адносіцца?

У прыродзе шмат гукаў. Ці чулі вы калі-небудзь шум марскіх хваль? Яны ўдараюцца аб прыбярэжныя камяні. Гэтыя ўдары гучаць праз роўныя прамежкі часу. Вось хваля адступіла – яна быццам збіраецца з сіламі. Потым – разбег, удар аб скалы, грукат – і зноў усё спачатку. Гэта рытм мора. Калі ж вы ўважліва прыслухаецеся, то знойдзеце рытмы ўсюды: у шалясценні лісця, у звоне ручаёў, у шуме дажджу. А ў вас саміх аб рытме штохвілінна напамінае ўласнае сэрца. 

                                                                                                                                  Паводле С. Нараўчатава
Пра якія рытмы расказвае аўтар? Ці падобны яны на рытм вершаванага тэксту? Калі так, то чым?

На інтэрактыўнай дошцы – слайд “Мора”. На фоне мора высвечваецца індывідуальнае заданне.
IV  Работа па тэме ўрока.

 1. Знаёмства з біяграфіяй М. Багдановіча.

· Сапраўдным беларусам, нягледзячы на тое, што большую частку свайго жыцця правёў за мяжой, быў М. Багдановіч, з вершам якога мы пазнаёмімся сёння на ўроку. Але перш чым прачытаць верш, паслухайце некаторыя звесткі з жыцця паэта. Ён пражыў усяго дваццаць пяць гадоў, але плёну гэтага жыцця, кароткага і яркага, як бліскавіца, суджана тое даўгалецце, якім лёс надзяляе кожную таленавітую асобу. Паслухайце біяграфію М. Багдановіча і зрабіце наступныя запісы ў сшытак:
· гады жыцця М. Багдановіча;

· гарады, з якімі звязана жыццё М. Багдановіча;

· назва першага твора М. Багдановіча;

· назва адзінага зборніка, выдадзенага пры жыцці паэта.

Заданне высвечваецца на інтэрактыўнай дошцы.

Выходзяць 3 вучні. Літаратурная кампазіцыя суправаджаецца слайдамі на інтэрактыўнай дошцы.
1 вучань:  Я не ўсё, што хацела, сказала,

У нашых сэрцах жывеш ты, павер,

І кахання, што знаў гэтак мала, 

У цябе вельмі многа цяпер.

2 вучань:   І твае чарадзейныя словы

Даказалі даўно ўсяму свету,

Як пяшчотна гучыць наша мова

У сапраўдных вялікіх паэтаў.

3 вучань:  Беларусы табой ганарацца,

Тут імя тваё дорага ўсім,

І так хораша нам называцца

Землякамі тваімі, Максім.

1 вучань:  Класік беларускай літаратуры Максім Багдановіч нарадзіўся 9 снежня 1891 г. у горадзе Мінску ў сям’і педагога, вучонага-этнографа. У ліпені 1892 г. сям’я Багдановічаў пераехала ў Гродна, дзе і прайшлі раннія дзіцячыя гады паэта. Калі Максіму было пяць гадоў, памерла яго маці, і ў лістападзе 1896 г. бацька Адам Ягоравіч з дзецьмі пераехаў у Ніжні Ноўгарад. У 1902 г. Максім паступіў у Ніжагародскую мужчынскую гімназію. У сувязі з пераводам бацькі на новае месца працы Багдановічы пераехалі ў Яраслаўль, дзе Максім прадоўжыў навучанне ў гімназіі.

2 вучань:  Кнігі ў бібліятэцы бацькі сталі той крыніцай, што жывіла ўяўленні Максіма пра далёкую Радзіму. І яшчэ характар, пра які бацька сказаў: “У працы быў настойлівы і ўпарты. Захоплены якойсьці мэтай, ён цвёрда і няўхільна імкнуўся да яе здзяйснення... З той жа ўпартасцю ён адносіўся да вывучэння беларускай мовы і да напісання вершаў на ёй...”

3 вучань:   Першым друкаваным творам 16-гадовага юнака стала казка “Музыка” – твор аб неўміручасці народнага мастацтва, аб вернасці мастака свайму народу. І сам Максім Багдановіч, як той музыка, на берагах далёкай Волгі пачаў складаць натхнёныя гімны Беларусі, апяваць хараство яе прыроды, прыгажосць яе народа.

1 вучань:  Тэма прыроды – адна з вядучых у лірыцы Максіма Багдановіча. Шчыра радаваўся паэт прыгажосці роднага краю – красе веснавога цвіцення, непаўторнасці летняга вечара, вячэрняму пейзажу зімовай дарогі...
2 вучань выконвае верш М. Багдановіча “Зімой”.
                       Здароў, марозны, звонкі вечар!
Здароў, скрыпучы мяккі снег!

Мяцель не вее, сціхнуў вецер, 

І волен лёгкіх санак бег.

Як мары, белыя бярозы 

Пад сінявой начной стаяць,

У небе зоркі, ад марозу

Пахаладзеўшыя, дрыжаць.

Вільготны месяц стуль на поле

Празрысты, светлы стоўп спусціў

І рызай срэбнаю раздолле 

Снягоў сінеючых пакрыў.

Ўзрывайце ж іх санямі, коні!

Звіні, вясёлых бомаў медзь!

Вакол лятуць бары і гоні,

Ў грудзях пачала кроў кіпець.

3 вучань:  У 1911 годзе Максім Багдановіч упершыню наведаў Беларусь. Два месяцы працягвалася знаёмства з радзімай. У тым жа годзе паступіў у Дзямідаўскі юрыдычны ліцэй у Яраслаўлі, пасля заканчэння якога пераехаў у Мінск, працаваў сакратаром харчовага камітэту.

1 вучань:  Родны край здаваўся Багдановічу дзівоснай казкай, поўнай незвычайных таямніц. Але паэт ведаў, што ў краіне казачных бароў і пушчаў, азёр і рэк гаруе і пакутуе працоўны народ. Пра народнае гора ён шчыра расказаў у сваіх пранікнёных вершах.

2 вучань:  Але паэт верыў у блізкае абнаўленне свету. Ахоплены рэвалюцыйным прадчуваннем, ён, прароча, пісаў:

Беларусь, твой народ дачакаецца 

Залацістага, яснага дня.

Паглядзі, як усход разгараецца,

Сколькі ў хмарках залётных агня.
3 вучань:  Багдановічу не суджана было дачакацца “залацістага, яснага дня”. Ён памёр 25 мая 1917 года ў Ялце, куды мінскія сябры адправілі яго, цяжка хворага на сухоты, на лячэнне. Адзіным суцяшэннем паэту ў апошнія дні быў зборнік вершаў “Вянок” як сведчанне таго, што жыццё пражыта не дарэмна. Пры ложку ў яго знайшлі “Вянок”, а на ім выведзенае ўжо зусім аслабелаю рукою пасланне туды, на Бацькаўшчыну, каб не вельмі ўбівалася, сумавала яна аб сваім сыне:

У краіне светлай, дзе я ўміраю,

У белым доме ля сіняй бухты,

Я не самотны, я кнігу маю

З друкарні пана Марціна Кухты. 

2. Параўнанне біяграфіі М. Багдановіча з алегарычнай казкай пра гэтага паэта.

· Паслухайце казку і падумайце, пра якога Васілька ідзе ў ёй размова.

Даўно гэта было, калі чалавек толькі пачаў сеяць жыта. На шэрай, патрэсканай зямлі яно расло невялікае. Сумна было каласкам гайдацца пад ветрам на спякотным сонцы. Надышла ноч. Яна прынесла расу і прахалоду, напаіла каласкі расою. Выпрасталіся яны, паднялі галоўкі і ўбачылі ў небе мноства зорак. Залюбаваліся каласкі зоркамі .

“Ідзіце да нас,” – паклікалі каласкі.

І раптам зоркі пачалі з неба падаць на зямлю. Раніцай яны сталі ярка-сінімі і разам з каласкамі ціха гайдаліся пад ветрам. Хутка зоркі гэтыя ператварыліся ў кветкі, і людзі пачалі называць іх васількамі.

Больш за сто гадоў таму пасяліўся ў жыце адзін Васілёк. Быў ён нядужы, слабенькі, і аднойчы моцны вецер вырваў яго з карэннем і панёс далёка ад сваёй нівы, у чужы край. Засумаваў Васілёк па Радзіме, пытаў у вятроў, ці красуюць яшчэ каласкі на палях, прасіў сонца, каб часцей на Радзіму яго заглядвала, цяплей зямельку сагравала. А сам, трацячы апошнія сілы, сплятаў вяночак з красак, каласкоў і зорак. Памяць аб сабе хацеў на Радзіму паслаць.

Прайшло шмат часу. Не стала Васілька, толькі вяночак застаўся. І хто дакранецца да яго, той становіцца моцным і дужым, а зоркі з вяночка асвятляюць яму шлях у цемры...

На інтэрактыўнай дошцы – слайд “Жытнёвае поле і васілёк”.

· Пра якога Васілька ідзе ў размова ў казцы? (Пра паэта М. Багдановіча.) Чаму вы так вырашылі?

· Ёсць людзі, якія маюць як быццам не адно жыццё, не адну біяграфію, - жыццё іх упрыгожвае тысячы жыццяў і біяграфій. Дзелячыся з мноствам людзей багаццем сваёй душы, чалавек тады не бяднее, а, наадварот, узбагачаецца любоўю. Так вось і ў гэтай казцы, галоўным героем якой стаў Максім Багдановіч. 

          3. Праца над вершам М. Багдановіча “Маёвая песня”.

1. Уступнае слова. 

-      Верш “Маёвая песня”, з якім мы пазнаёмімся сёння на ўроку, як і верш “Зімой”, які гучаў раней, уваходзяць у цыкл “У зачараваным царстве” ў адзінай, складзенай самім паэтам кнізе “Вянок”, якой ён так ганарыўся ў сваім жыцці.

2. Падрыхтоўка да ўспрымання верша.

-       Паколькі верш, які мы будзем чытаць на ўроку, пра вясну, прапаную ўявіць, што на двары не снег, а белая квецень садоў. Сонца цёплае і ласкавае. Дапамажыце мне, калі ласка, стварыць вясновую карціну прыроды. (Рэпрадукцыі карцін і малюнкі, змешчаныя на інтэрактыўнай дошцы, вам дапамогуць.) Давайце разам пашукаем прыгожыя вясновыя словы. Якое вясною:

а) неба (блакітнае, празрыстае, чыстае, як сляза, бяздоннае, высокае...);

б) дрэвы (у пушыстай квецені, як у белым снезе, у светлай зеляніне...);

в) настрой (радасны, бадзёры, аж хочацца спяваць...).

-         Назавіце яшчэ словы, якія асацыіруюцца з вясною. (Кветкі, звон ручаёў, спеў птушак, талы снег, крыгаход...)

 3.   Праца з вершам.
· А зараз звернемся да верша “Маёвая песня”. Паслухайце гэты верш і вызначце яго вядучую тэму і настрой, якім прасякнуты верш. У вершы вам сустрэнуцца словы (словы высвечваюцца на інтэрактыўнай дошцы):

шпаркі – хуткі;

зёлкі – травы, кветкі (пераважна лекавыя);

чарот – высокая балотная травяністая расліна сямейства асаковых;

зыкі – звонкія, рэзкія гукі ці галасы.

· Падкрэсліце ў тэксце верша словы, якія вам не зразумелы.

Гучыць запіс выразнага чытання верша ў выкананні В.Манаева (або В. Тарасава).

· Якая вядучая тэма верша? (Тэма прыроды, вясны.)

· Якім настроем прасякнуты верш? (Радасным, з легкім прыгукам суму.)

· Назавіце словы, значэнне якіх вам не зразумела. (Слоўнікавая работа.)

· Перачытайце верш самастойна. Раскажыце, якія карціны вам уяўляюцца пры чытанні верша. Якія колеры на гэтых карцінах пераважаюць? Ці пачулі вы ў вершы якія-небудзь гукі вясны. (1. Я ўяўляю прыгожыя дрэвы ў белай, як снег, квецені. Ранішняе сонца сваімі промнямі пранізвае белыя кветачкі, і яны становяцца бледна-залацістымі. Белы матылёк, што лётае над дрэвамі, быццам увабраў у сябе ўвесь блакіт неба. Сэрца замірае, калі глядзіш на гэту ўрачыстую прыгажосць. 2. Я бачу цэлае мора сонца. Яно сваімі ласкавымі промнямі песціць маленькага матылька, што дрыжыць над белай вішнёвай квеценню. Здавалася б, толькі радавацца, гледзячы на гэтую прыгажосць, але ў душу аднекуль закрадваюцца ноткі ціхага суму. Адкуль яны – не ведаю...3. Я ўяўляю вясну. Цякуць ручайкі, цвітуць вішні, лётаюць птушкі і матылькі. Яркія промні сонца, нібы залатыя струны, рэжуць паветра. На рэчцы шуміць чарот. Матылёк, пачуўшы музыку, радуецца жыццю, ён танцуе ў паветры, як агеньчык... 

4.Сінякрылы матылёк, нібы агеньчык маленькай свечкі, трапечацца пад ветрам, кранае сваімі крыльцамі сонечныя струны чароўнай арфы, і ліецца прыгожая мелодыя, гэта ажывае ад доўгай зімовай спячкі прырода. Паэт чуе гімн вясне, прыемныя гукі яго ляцяць, дрыжаць у паветры, звіняць птушынымі галасамі. 5. Максім Багдановіч вельмі прыгожа апісвае вясну. Усе вішні стаяць у белай квецені, нібы нейкі чараўнік распароў пярыну і абсыпаў пухам усё наваколле. Усё рвецца на волю, нават песня. Промні сонца, нібы залатыя ніці, дакранаюцца да зямлі. Сіні матылёк – гэта сімвал вясны.) 

· Які цэнтральны вобраз у вершы? (Цэнтральны вобраз у вершы – матылёк. Гэта сімвал вясновага абуджэння жыцця.) 

· А якія яшчэ вобразы ёсць у вершы? (Вобраз чалавека, які бачыць і адчувае прыгажосць вясновай прыроды, чуе чароўны гімн вясне. Але ён сумняваецца ў тым, што кожны гэтак жа буйна ўсё гэта ўспрымае.) 

· Зараз я буду паказваць на інтэрактыўнай дошцы малюнкі вучняў да гэтага верша, а вы павінны будзеце знайсці і зачытаць радкі з верша, якія ляглі ў аснову гэтых малюнкаў. 

· Якая асноўная думка верша? У якіх радках яна заключана? (Песня рвецца і ліецца на раздольны, вольны свет. Але хто яе пачуе? Можа, толькі сам паэт.)

· Перачытайце верш самастойна. Падбярыце словы, каб назваць усе тыя пачуцці, эмоцыі, што выклікала ў нас чытанне і слуханне верша. (Захапленне, урачыстасць, замілаванне, спакой, ціхі лёгкі сум...)

· А чаму сум? Прыслухайцеся, адкуль ідзе гэты сум. Чаму ён узнік? (М. Багдановіч у зусім маладым узросце быў цяжка хворым і ведаў аб гэтым. Можа, таму і яго лірычны герой у вершы гэтак жа абвострана ўспрымае жыццё. Ён глядзіць на свет з такім замілаваннем, быццам бачыць усё гэта ў апошні раз. Адсюль і сум, і шкадаванне... Сум гэты таму, што герой верша разумее, што не ўсе бачаць прыгажосць і адчуваюць непаўторнасць кожнай хвіліны жыцця. Людзі “закруціліся” ў сваіх штодзённых праблемах. Якая ім справа да нейкага матылька?)

· Паэт малюе вясновую карціну прыроды. Давайце паглядзім, якімі словамі, выразамі ён пры гэтым карыстаецца, каб данесці прыгажосць да нас. Назавём мастацкія тропы. Якія вобразныя сродкі ўжываюцца ў вершы? (Эпітэты, метафары, параўнанні.)

· І зараз 1 рад выпіша ў сшыткі эпітэты, 2 рад – метафары, 3 рад – параўнанні, ужытыя ў вершы. 

Назвы тропаў запісаны на прымацаваных на дошцы намаляваных на паперы матыльку і 2 кветках вішні. З кожнага рада выходзяць па адным вучні і цягнуць па лістку, каб вызначыць заданне.

· Назавіце эпітэты. (Эпітэты: шпаркі, лёгкі, сінякрылы матылёк, струны сонца залатыя, свет раздольны, вольны, вецер звонкі…)

· Як вы думаеце, а чаму вецер – звонкі? (Таму што ён быццам іграе на залатых струнах сонца. Таму што вясною лісточкі маленькія, быццам званочкі. Вецер іх абвявае, і званочкі нібы звіняць.)

· Назавіце метафары, ужытыя ў вершы. (Песня рвецца і ліецца, вецер шапаціць, сэрца напявае, зыкі ляцяць, звіняць, дрыжаць…)

· Якое параўнанне ўжывае паэт? (Матылёк – быццам сіні аганёк.)

· Зусім натуральна, што ледзь чутныя, амаль няўлоўныя гукі нагадваюць паэту песню, якая славіць вясну, складае ёй гімн. А затым у вершы ідзе цэлы шэраг пытанняў, тры пытальныя сказы запар. Прачытайце іх выразна, падумайце, ці патрабуюць яны адказу ад чытача, ці больш звернуты да самога паэта? (Больш звернуты да самога паэта.)

· А калі гэта хутчэй рытарычныя, чым сапраўдныя пытанні, то як яны характарызуюць адносіны паэта да свету, да прыроды? Ці можна сказаць, што пачуцці і думкі чалавека як бы дакранаюцца да ўсяго прыгожага, радаснага, да канца нязведанага, а таму бясконца цікавага для чалавека навакольнага свету? (Так, чалавек нібы зліваецца з прыродай.)

· Вясною ўсё ў прыродзе пачынае актыўна жыць, рухацца. Як вы думаеце, пры дапамозе якіх слоў паэт нам даў таксама адчуць гэтае жыццё, гэты рух? (У вершы шмат дзеясловаў(19).) Дзеясловы высвечваюцца на інтэрактыўнай дошцы.
· Знайдзіце ў вершы страфу, у якой найвыразней, чым у іншых, перадаецца злітнасць чалавека з прыродаю, захопленасць яе чароўнымі гукамі, яе прыгажосцю і таямнічасцю. Зачытайце. (5 страфа. Не паняць таго ніколі, не разведаць, не спазнаць: не даюць мне думаць зыкі, што ляцяць, дрыжаць, звіняць.)

· Слова “зыкі” азначае не проста гукі, а звонкія, рэзкія гукі ці галасы. Значыць, паэт узмоцнена адчувае гукі вясны, можна сказаць, што ён як бы “запалонены” імі. Не дзіўна, што ў вершы пераважаюць слыхавыя ўражанні: паэт якраз і хацеў перадаць песню-гімн вясне. Нездарма эпіграфам ён узяў радок з верша французскага паэта-сімваліста Поля Верлена “Музыка перш за ўсё”.

· Але ці ўсе могуць пачуць гэту музыку душы і прыроды? Ці кожны чалавек зверне ўвагу на шум чароту ля ракі, на шапаценне тонкіх зёлак ад ветру, на амаль што няўлоўны гук-звон матыльковых крылаў? (Безумоўна ж, не: не кожны, а толькі самы чуйны, той, хто душою талент: музыка, мастак або паэт.)

· Такая думка і сцвярджаецца ў апошняй страфе верша. Яе і можна лічыць адказам на пытанні, якія папярэдне ставіліся ў вершы.

· Не кожны з нас паэт, але давайце прыслухаемся, і мы пачуем гэтую музыку. І што гэта, дарэчы, за музыка, якая гучыць вясною? Хто яе іграе? (1. Вясною музыка складаецца са спеву птушак, шапацення лістоты, звону пчол, журчання ручаёў. 2. У вершы музыка гучыць з сонечных струн, на якіх іграе, можа, вецер,а можа, нейкі дзіўны чараўнік. 3. Я адчуваю, што гэта музыка гучыць у сэрцы. А калі ў сэрцы музыка,то, здаецца, і навокал усё спявае.)
· А як аўтар пастараўся перадаць нам гэтую музыку? Паслухайце ўважліва радкі:

І ліецца хваляй песня – 

Ціхі, ясны гімн вясне...

             Якія гукі найбольш часта паўтараюцца? Якое ўражанне складваецца ад іх частага ўжывання? (Гэта гукі “з”, “с’”, “с”. Яны ўжываюцца для таго, каб перадаць звонкасць паветра, паказаць, што і “вецер звонкі” і як матылёк “крыламі звоніць”. Гукі “н”, “л”, “м”. каб паказаць мяккасць гэтай музыкі, яе ціхую, спакойную плынь.)
· Як называецца мастацкі прыём паўтарэння аднолькавых ці падобных зычных гукаў? (Алітэрацыя.)

· А зараз выканаем дыферэнцыраванае заданне. У вас на партах ляжаць карткі, у якіх змешчана 3 заданні. Вам трэба праглядзець іх і выканаць любое з прапанаваных заданняў.

Дыферэнцыраванае заданне

а). Падабраць словы, якімі можна ахарактарызаваць матылька (прыметнікі, эпітэты, параўнанні, метафары і г. д.).

б).   Выбраць сярод адказаў на пытанні  Якім настроем прасякнуты верш? Якія пачуцці выказаны ў ім? Якія карціны вы ўяўляеце, чытаючы верш? Якія думкі і пачуцці выклікаў ён у вас? найбольш дакладны і працягнуць гэты адказ.

1. Настрой радасны, святочны. Матылёк, пачуўшы музыку, радуецца жыццю, ён танцуе ў паветры, як агеньчык. Я таксама люблю слухаць музыку, люблю танцаваць...

2. Верш прыгожы, апісваецца вясна, цякуць ручайкі, цвітуць вішні, лётаюць птушкі і матылькі. Яркія промні сонца, нібы залатыя струны, рэжуць паветра. На рэчцы шуміць чарот. Вішні стаяць, абсыпаныя тапаліным пухам, пух усюды – на дрэвах, у паветры, пад нагамі, забіваецца нават у вочы і нос. Не зразумеў, чаму паэт гаворыць, што, акрамя паэта, ніхто не пачуе песню. Калі музыка ліецца навокал, яе ўсе чуюць, яны ж не глухія!..

3. Максім Багдановіч вельмі прыгожа апісвае вясну. Усе вішні стаяць у белай квецені, нібы нейкі чараўнік распароў пярыну і абсыпаў пухам усё наваколле. Промні сонца, нібы залатыя ніці, дакранаюцца да зямлі, матылёк кранае сваімі крыльцамі сонечныя струны чароўнай арфы, і ліецца ціхая прыгожая мелодыя. Верш напоўнены музыкай вясны. Паэт нібы радуецца вясне, вітае яе. Аднак адчуваецца, што настрой у паэта крыху сумны, яму нешта баліць у душы. А што? Можа, ён не задаволены тым, што людзі не чуюць гімн вясне і не бачаць такой прыгажосці навокал?..

в). Стварыце невялікі звязны тэкст (вершаваны або празаічны) на адну з тэм: “Вясна ў горадзе”, “Вясновы дзень на ўлонні прыроды”. Выкарыстайце, калі неабходна, словы з “Маёвай песні” М. Багдановіча.

-         Паслухайце песню  “Па-над белым пухам вішняў”   (музыка І. Паліводы,    выконвае А.Саў-

  ленайтэ)  і  адкажыце, ці ўдалося кампазітару і спявачцы зразумець М. Багдановіча, яго пачуцці і перадаць гэта ў музыцы. Які настрой выклікала ў вас гэтая песня? Якія пачуцці абудзіла?

Гучыць запіс песні. На інтэрактыўнай дошцы – слайд-шоу.
V Дамашняе заданне.

· Вывучыць верш на памяць; напісаць верш, прысвечаны М. Багдановічу (па жаданні) або верш пра вясну (па жаданні); намаляваць малюнак па вершу (па жаданні).

VI Падвядзенне вынікаў урока.

· З вершам  якога паэта пазнаёміліся сёння на ўроку? 

· Вызначце тэму і асноўную думку верша.

· Як паэт адносіцца да прыроды?

· Паглядзіце на партрэт М. Багдановіча, успомніце яго вершы і адкажыце, які гэта быў чалавек, які ў яго быў унутраны свет.
· Ідзе да заканчэння наш ўрок. Але мы не развітваемся з паэтам. У свой апошні час паэт напісаў: “Я не самотны...” Перафразуючы паэта, мы можам сказаць: мы не самотныя, калі ў нас ёсць Максім Багдановіч – чалавек незвычайнага лёсу, трагічнага і прыгожага.  Смерці  паэта  няма – ёсць нараджэнне. Паэт нараджаецца не аднойчы. Ён нараджаецца мільёны разоў, нанова і нанова ў новых пакаленнях сваіх чытачоў. І кожнае пакаленне лічыць яго сваёй прамяністай Зоркай, святло якой незгасальнае. 
VII Рэфлексія. 

